
তথ্যবিবরণী                                                                                                              নম্বর:  ১৭৩
কুষ্টিয়াতে শেখ কামাল স্টেডিয়ামের নির্মাণ কাজের উদ্বোধন

কুষ্টিয়া, ২৯ পৌষ (১৩ জানুয়ারি): 
আজ কুষ্টিয়াতে খুলনা বিভাগের মধ্যে সবচেয়ে বড় ও আধুনিক সুযোগ-সুবিধা সংবলিত আন্তর্জাতিকমানের শেখ কামাল স্টেডিয়ামের নির্মাণ কাজের উদ্বোধন ঘোষণা করেছেন যুব ও ক্রীড়া প্রতিমন্ত্রী মোঃ জাহিদ আহসান রাসেল। ১৩ একর জায়গা নিয়ে ৪০ কোটি টাকার অধিক ব্যয়ে নির্মিত হচ্ছে এই স্টেডিয়ামটি। কুষ্টিয়ার জেলা প্রশাসক মোহাম্মদ সাইদুল ইসলামের সভাপতিত্বে উদ্বোধনী অনুষ্ঠানে সম্মানিত  অতিথি হিসেবে উপস্থিত ছিলেন  বাংলাদেশ আওয়ামী লীগের যুগ্ম-সাধারণ সম্পাদক মাহবুবউল আলম হানিফ এমপি।

অনুষ্ঠানে যুব ও ক্রীড়া প্রতিমন্ত্রী বলেন, বঙ্গবন্ধুর জ্যেষ্ঠ পুত্র আধুনিক ক্রীড়াঙ্গনের রূপকার ও আধুনিক ফুটবলের জনক শহীদ ক্যাপ্টেন শেখ কামালের নামে একটি আন্তর্জাতিকমানের স্টেডিয়াম নির্মাণ কাজের ভিত্তিপ্রস্তর উদ্বোধনের মাধ্যমে কুষ্টিয়াবাসীর দীর্ঘদিনের স্বপ্ন পূরণ হতে চলেছে। আজ কুষ্টিয়ার আপামর জনসাধারণের জন্য এক বিশেষ মাহেন্দ্রক্ষণ। 

প্রতিমন্ত্রী বলেন, শহীদ শেখ কামাল ইতিহাসের একটি অংশ। তিনি মহান মুক্তিযুদ্ধে রণাঙ্গনের একজন বীর মুক্তিযোদ্ধা। ছিলেন একজন দক্ষ ক্রীড়া সংগঠক ও সাংস্কৃতিক ব্যক্তিত্ব। তিনি ভালো গিটার বাঁজাতেন এবং নাট্যকর্মের সাথেও জাড়িত ছিলেন। তিনি প্রতিষ্ঠা করেছেন আবাহনী ক্রীড়া চক্র ও স্পন্দন নামক খ্যাতনামা শিল্পগোষ্ঠী। 
স্টেডিয়ামে চারতলা বিশিষ্ট প্যাভিলিয়ন, তিন তলা বিশিষ্ট ডরমিটরি,  পূর্ণাঙ্গ গ্যালারি, সুইমিং পুলের উন্নয়ন,  মাঠ উন্নয়নসহ অন্যান্য সুযোগ  সুবিধাদি থাকবে। এছাড়াও বিদ্যমান সুইমিংপুলের অধিকতর উন্নয়নের জন্য প্রায় ৪ কোটি ৬০ লাখ টাকা এবং বিদ্যমান টেনিস কমপ্লেক্সের জন্য ১ কোটি ১৩ লাখ টাকা বরাদ্দ দেওয়া হয়েছে।  এছাড়াও কুষ্টিয়ার কুমারখালী,  দৌলতপুর,  মিরপুর, ও খোকসায় এ চারটি উপজেলাতে শেখ রাসেল মিনি স্টেডিয়াম নির্মাণ করা হবে।

বিশেষ অতিথি হিসেবে উপস্থিত ছিলেন আ ক ম সারোয়ার জাহান বাদশা এমপি, সেলিম আলতাফ জর্জ এমপি, যুব ও ক্রীড়া মন্ত্রণালয়ের অতিরিক্ত সচিব (ক্রীড়া) মোঃ মোশারফ হোসেন মোল্লা,  এনএসসির পরিচালক (যুগ্ম সচিব) ও প্রকল্প পরিচালক (যুগ্ম সচিব)  শাহ আলম সরদারসহ স্হানীয় রাজনৈতিক নেতৃবৃন্দ উপস্থিত ছিলেন।

#

আরিফ/সাহেলা/মোশারফ/সেলিম/২০২২/২২৪০ ঘণ্টা

তথ্যবিবরণী                                                                                                              নম্বর:  ১৭২
রাষ্ট্রপতির সাথে নির্বাচন কমিশন গঠন বিষয়ে জাকের পার্টি, 
বাংলাদেশ কল্যাণ পার্টি ও বাংলাদশ জাতীয় পার্টি-বিজেপির আলোচনা
বঙ্গভবন (ঢাকা), ২৯ পৌষ (১৩ জানুয়ারি): 
নির্বাচন কমিশন গঠন বিষয়ে জাকের পার্টি, বাংলাদেশ কল্যাণ পার্টি ও বাংলাদশ জাতীয় পার্টি-বিজেপি আজ রাষ্ট্রপতি মোঃ আবদুল হামিদের সঙ্গে আলোচনায় অংশ নেয়। 

প্রথমে রাষ্ট্রপতির সঙ্গে সংলাপে অংশ নেয় জাকের পার্টি। আজ বঙ্গভবনের দরবার হলে অনুষ্ঠিত আলোচনায় ৬ সদস্যের প্রতিনিধিদলের নেতৃত্ব দেন দলের চেয়ারম্যান মোস্তফা আমীর ফয়সল। প্রতিনিধিদল নির্বাচনী আইন প্রণয়নসহ চার দফা প্রস্তাব পেশ করে। তারা সুষ্ঠু ও গ্রহণযোগ্য নির্বাচন অনুষ্ঠানে অত্যাধুনিক প্রযুক্তির ব্লকচেইন পদ্ধতি ও ই-ভোটিং পদ্ধতি প্রয়োগের প্রস্তাব করেন। তারা বলেন, এর মাধ্যমে ভোটাররা তাদের পছন্দের প্রার্থীকে ঘরে বসেই ভোট দিতে পারবেন এবং এতে নির্বাচন সুষ্ঠু হবে। তারা নিবন্ধিত রাজনৈতিক দলগুলোর স্বঘোষিত ও আত্মস্বীকৃত ভোটারদের ডাটাবেজ তৈরি ও প্রকাশের প্রস্তাব করেন।‌ তারা নিরপেক্ষ ও গ্রহণযোগ্য নির্বাচন কমিশন গঠনে নিবন্ধিত রাজনৈতিক দলগুলোর প্রতিনিধিদের সমন্বয়ে সার্চ কমিটি গঠনের প্রস্তাব করেন।
এরপর বাংলাদেশ কল্যাণ পার্টির মহাসচিব আবদুল আউয়াল মামুনের নেতৃত্বে ৬ সদস্যের প্রতিনিধিদল আলোচনায় অংশ নেয়। তারা নির্বাচনী আইন প্রণয়ন সম্ভব না হলে অধ্যাদেশ জারির মাধ্যমে নির্বাচন কমিশন গঠনের প্রস্তাব করেন। তারা সংবিধানের ১২৬ অনুচ্ছেদ অনুযায়ী নির্বাচন কমিশনকে নির্বাহী বিভাগের সহযোগিতা এবং নির্বাচন কমিশন ও সরকারের জবাবদিহি নিশ্চিত করার কথা বলেন।  

রাষ্ট্রপতি বলেন, গণতন্ত্রে নির্বাচন একটি গুরুত্বপূর্ণ প্রক্রিয়া। নির্বাচনকে সুষ্ঠু ও গ্রহণযোগ্য করতে নির্বাচন কমিশনের ভূমিকা খুবই গুরুত্বপূর্ণ। একটি গ্রহণযোগ্য নির্বাচন কমিশন গঠনে রাজনৈতিক দলগুলোর মতামত ও সুপারিশ ফলপ্রসূ ভূমিকা রাখবে। রাষ্ট্রপতি বলেন, গ্রহণযোগ্য নির্বাচনের জন্য রাজনীতিতে সুষ্ঠু পরিবেশ নিশ্চিত করতে হবে এবং এ ব্যাপারে রাজনৈতিক দলগুলোকেই উদ্যোগী হতে হবে। এছাড়া ত্যাগী ও সাধারণ মানুষের কাছে গ্রহণযোগ্য ব্যক্তিরা যাতে জনপ্রতিনিধি হিসেবে নির্বাচিত হতে পারে সে জন্য জনগণকে উদ্বুদ্ধ করতে হবে।
সবশেষে বাংলাদশ জাতীয় পার্টি-বিজেপির চেয়ারম্যান ব্যারিস্টার আন্দালিভ রহমানের নেতৃত্বে ৭ সদস্যের প্রতিনিধিদল আলোচনায় অংশ নেয়। প্রতিনিধিদল ৪ দফা প্রস্তাব দেন। তারা নির্বাচনী আইন প্রণয়ন, আইন অনুযায়ী নির্বাচন কমিশন গঠন ও সামরিক বাহিনীকে নির্বাচনী প্রক্রিয়ায় সহযোগী শক্তি হিসেবে সম্পৃক্তকরণের প্রস্তাব দেন।
রাষ্ট্রপতির কার্যালয়ের সচিব সম্পদ বড়ুয়া, সামরিক সচিব মেজর জেনারেল এস এম সালাহ উদ্দিন ইসলাম, রাষ্ট্রপতির প্রেস সচিব মোঃ জয়নাল আবেদীন এবং সচিব (সংযুক্ত) মোঃ ওয়াহিদুল ইসলাম খান এ সময় উপস্থিত ছিলেন।
#

ইমরানুল/সাহেলা/মোশারফ/সেলিম/২০২২/২১৩০ ঘণ্টা

তথ্যবিবরণী                                                                                                    নম্বর: ১৭১
২০৪১ সালের মধ্যে কারিগরি শিক্ষায় ৫০ শতাংশ শিক্ষার্থী 
ভর্তি নিশ্চিত করতে চায় সরকার
                                               -- শিক্ষামন্ত্রী
ঢাকা, ২৯ পৌষ (১৩ জানুয়ারি): 
শিক্ষামন্ত্রী ডা. দীপু মনি বলেছেন, সরকার রূপকল্প  ২০৪১  এর মাধ্যমে উন্নত ও সমৃদ্ধ বাংলাদেশের লক্ষ্য নির্ধারণ করেছে। এই সময়ের মধ্যে কারিগরি শিক্ষায় দেশের ৫০ শতাংশ শিক্ষার্থী ভর্তি (এনরোলমেন্ট) নিশ্চিত করার পদক্ষেপ নিয়েছে সরকার। শিক্ষিত ডিগ্রিধারীদের কর্মসংস্থান নিশ্চিত করতে এই কার্যক্রম হাতে নেওয়া হয়েছে।
আজ  ইউরোপিয়ান ইউনিয়নের প্রতিনিধিদের সঙ্গে অনুষ্ঠিত বৈঠকে এসব কথা বলেন শিক্ষামন্ত্রী ডা. দীপু মনি। ইউরোপিয়ান ইউনিয়নের বাংলাদেশের রাষ্ট্রদূত চার্লস হোয়াইটলি প্রতিনিধি দলের নেতৃত্ব দেন। কারিগরি শিক্ষায় এনরোলমেন্ট বৃদ্ধির এই মহাপরিকল্পনা করায় সরকারের ভুয়সী প্রশংসা করেন ইইউ প্রতিনিধি।
ইইউ প্রতিনিধিদের শিক্ষামন্ত্রী ডা. দীপু মনি বলেন, প্রধানমন্ত্রী শেখ হাসিনা ক্ষমতা নেওয়ার আগে ২০০৯ সালে কারিগরিতে এনরোলমেন্ট ছিলো ১ শতাংশ। ক্ষমতায় আসার পর টার্গেট নেওয়া হয়েছিল ২০২০ সালের মধ্যে ২০ শতাংশ নিশ্চিত করার। তখন এটাকে উচ্চাভিলাসী মনে করেছিলেন অনেকেই। কিন্তু নির্ধারিত সময়ে এনরোলমেন্ট হয়েছে ১৭ শতাংশের বেশি। সরকার চায় ২০৪১  সালের মধ্যে কারিগরিতে ৫০ শতাংশ এনরোলমেন্ট করতে।
ইইউ প্রতিনিধি দলকে মন্ত্রী জানান, দেশের প্রতিটি উপজেলায় কারিগরি শিক্ষা প্রতিষ্ঠান করা হচ্ছে। মাইন্ডসেট চেঞ্জ করে কারিগরি শিক্ষায় শিক্ষার্থীদের আগ্রহী করে তুলতে প্রচারণা চালানো হচ্ছে। অনেকে মনে করে কারিগরিতে কম মেধাবীরা পড়াশোনা করে। তাই মাইন্ডসেট পরিবর্তন করতে ব্যাপক প্রচারণা চালানো হবে।
মন্ত্রী বলেন, সারা দেশে ১৬টি শতবর্ষী অনার্স কলেজ রয়েছে। আরো কিছু প্রতিষ্ঠান রয়েছে দেড়শ’ বছরেরও পুরাতন। এসব প্রতিষ্ঠানে অনার্স-মাস্টার্স চালু রেখে অন্য কলেজগুলোতে ডিগ্রি কোর্স করানো হবে। ডিগ্রি কোর্সের পাশাপাশি শিক্ষার্থীদের কারিগরি ট্রেড পড়ানো হবে। এতে অনেক চ্যালেঞ্জ রয়েছে। অনেকে মনে করছেন শিক্ষকদের চাকরি থাকবে না। আসলে তা নয়, কর্মরত শিক্ষকদের প্রশিক্ষণ দিয়ে শিক্ষার্থীদের ট্রেড কোর্স পড়ানো হবে। শিক্ষার্থীরা ডিগ্রি কলেজগুলোতে পোস্ট গ্রাজুয়েট ডিপ্লোমাও করতে পারবে।
মন্ত্রী প্রতিনিধিদলকে জানান, নতুন জাতীয় কারিকুলাম করা হচ্ছে। চলতি বছরের ফেব্রুয়ারি থেকে পাইলটিং শুরু হচ্ছে। ২০২৩ সাল থেকে ২০২৫ সাল পর্যন্ত (মাধ্যমিক) কারিকুলাম বাস্তবায়ন করা হবে।  

#
খায়ের/সাহেলা/মোশারফ/মাহমুদ/সেলিম/২০২২/২০৫০ ঘণ্টা

তথ্যবিবরণী                                                                                                                            নম্বর : ১৭০
জাতীয় মানব উন্নয়ন প্রতিবেদন (এনএইচডিআর)-২০২১ আনুষ্ঠানিকভাবে প্রকাশিত
ঢাকা, ২৯ পৌষ (১৩ জানুয়ারি) :


জাতীয় মানব উন্নয়ন প্রতিবেদন (এনএইচডিআর)-২০২১ আজ আনুষ্ঠানিকভাবে প্রকাশিত হয়েছে। অর্থনৈতিক সম্পর্ক বিভাগের উদ্যোগে ভার্চুয়াল প্লাটফর্মে বিভাগের সচিব ফাতিমা ইয়াসমিনের সভাপতিত্বে আয়োজিত প্রকাশনা অনুষ্ঠানে অর্থমন্ত্রী আ হ ম মুস্তফা কামাল প্রধান অতিথি হিসেবে উপস্থিত ছিলেন। বাংলাদেশের মহান স্বাধীনতার সুবর্ণজয়ন্তী এবং জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উদ্যাপন উপলক্ষ্যে অর্থনৈতিক সম্পর্ক বিভাগ ‘বাংলাদেশের জনগণই সকল উন্নয়নের কেন্দ্রবিন্দু’-এই প্রতিপাদ্যকে সামনে রেখে জাতীয় মানব উন্নয়ন প্রতিবেদন প্রকাশ করেছে।

দেশের বরেণ্য গবেষক ও বিশেষজ্ঞদের সমন্বয়ে প্রস্তুতকৃত এই প্রতিবেদনে বর্তমান অর্থনৈতিক অগ্রগতির ধারা তুলে ধরার পাশাপাশি ভবিষ্যৎ চ্যালেঞ্জসমূহ মোকাবিলা করার জন্য পাঁচটি কৌশলগত বিষয়কে গভীরভাবে পর্যালোচনা করা হয়েছে। মানব উন্নয়ন ও বৈষম্য, জলবায়ু পরিবর্তন, যুবাদের কর্মসংস্থান, কিশোর-কিশোরীর স্বপ্নের বাংলাদেশ এবং শান্তি ও সমৃদ্ধি- এই পাঁচটি আন্তঃসম্পর্কযুক্ত বিষয়কে প্রাধান্য দিয়ে জনগণের জীবনমানের গুণগত উন্নয়নের কৌশল এই প্রতিবেদনের মাধ্যমে তুলে ধরা হয়েছে।

প্রকাশনা অনুষ্ঠানে অর্থমন্ত্রী বলেন, বাংলাদেশকে আজ বিশ্বে চিহ্নিত করা হচ্ছে উন্নয়নের রোল মডেল হিসেবে। আর এই উন্নয়ন সম্ভব হয়েছে প্রধানমন্ত্রীর নেতৃত্বের গুণে। তিনি বলেন, বিগত বছরগুলোতে শুধু অর্থনৈতিক নয় আর্থ-সামাজিক এবং মানব উন্নয়নেও বাংলাদেশ ব্যাপক উন্নতি সাধন করেছে।

উল্লেখ্য যে, ইতোপূর্বে গত ০৯/১২/২০২১ খ্রিঃ তারিখে অর্থমন্ত্রী প্রধানমন্ত্রীর নিকট জাতীয় মানব উন্নয়ন প্রতিবেদন এনএইচডিআর-২০২১ তুলে দেন।
#

তৌহিদ/সাহেলা/রাহাত/মোশারফ/মাহমুদ/জয়নুল/২০২২/২০২০ঘণ্টা

তথ্যবিবরণী                                                                                                                                       নম্বর : ১৬৯
ক্লাইমেট স্মার্ট কৃষি প্রযুক্তির উন্নয়নে ‘সমন্বিত প্রকল্প’ নেবে ডি-৮
ঢাকা, ২৯ পৌষ (১৩ জানুয়ারি) :


উন্নয়নশীল আটটি দেশের জোট বা ডি-৮ ক্লাইমেট স্মার্ট কৃষি প্রযুক্তির উন্নয়নের জন্য একটি ‘বহুদেশীয় সমন্বিত প্রকল্প’ নিতে বাংলাদেশের প্রস্তাবে সম্মত হয়েছে। এ প্রকল্পের মাধ্যমে ডি-৮ ভুক্ত দেশসমূহে জলবায়ু পরিবর্তনের প্রভাব মোকাবিলায় উন্নত কৃষি প্রযুক্তি বিষয়ে যৌথ গবেষণা, প্রযুক্তি উদ্ভাবন, উন্নয়ন এবং সম্প্রসারণ করা হবে। বিভিন্ন আন্তর্জাতিক দাতা সংস্থা যেমন, আইডিবি, এফএও, ইরি, ইফাদ প্রভৃতি থেকে আর্থিক ও কারিগরি সহায়তায় এ প্রকল্প বাস্তবায়ন ও পরিচালিত হবে। খুব শিগগির এই প্রকল্প প্রণয়নের কাজ শুরু হবে।

আজ বাংলাদেশ কৃষি গবেষণা কাউন্সিলে (বিএআরসি) কৃষি মন্ত্রণালয় আয়োজিত দুই দিনব্যাপী কৃষি ও খাদ্য নিরাপত্তা শীর্ষক ৭ম ডি-৮ মন্ত্রী পর্যায়ের ভার্চুয়াল  মিটিংয়ের শেষ দিনে আট দেশের কৃষিমন্ত্রীরা এ বিষয়ে সম্মত হন ও ঢাকা ইনিসিয়েটিভ অনুমোদন করেন। 


সভায় সভাপতিত্ব করেন বাংলাদেশের কৃষিমন্ত্রী ড. মোঃ আব্দুর রাজ্জাক। তিনি বলেন, সারা বিশ্বে জলবায়ু পরিবর্তনের  ফলে সবচেয়ে বেশি ক্ষতিগ্রস্ত হবে কৃষি উৎপাদন ব্যবস্থা। ভবিষ্যতে কৃষি উৎপাদন ও খাদ্য নিরাপত্তা ব্যবস্থা টেকসই রাখতে হলে জলবায়ু পরিবর্তন সহনশীল ফসলের জাত ও প্রযুক্তির উদ্ভাবন এবং সম্প্রসারণ বাড়াতে হবে।

ড. রাজ্জাক আরো বলেন, ডি-৮ দেশসমূহে  ক্লাইমেট স্মার্ট কৃষি প্রযুক্তির উন্নয়ন খুবই জরুরি। ডি-৮ ভুক্ত দেশসমূহের কৃষিখাত ২৬ শতাংশ মানুষের কর্মসংস্থান করে থাকে আর জিডিপিতে অবদান প্রায় ১৩ দশমিক ৫০ শতাংশ। এছাড়া, এ জোটের দেশগুলোতে ৬০ শতাংশ মানুষ গ্রামে বসবাস করে যারা মূলত কৃষির উপর নির্ভরশীল। কাজেই, আজকের ঢাকা ইনিসিয়েটিভ ক্লাইমেট স্মার্ট কৃষি প্রযুক্তির উদ্ভাবন, বিনিময় এবং খাদ্য উৎপাদন ও খাদ্য নিরাপত্তায় গুরুত্বপূর্ণ ভূমিকা রাখবে।

সভায় ডি-৮ এর মহাসচিব ইসিয়াকা আব্দুল কাদির ইমাম, ইন্দোনেশিয়ার কৃষিমন্ত্রী সাইয়ারুল ইয়াসিন লিম্পু, ইরানের কৃষিমন্ত্রী সৈয়দ জেএস নেজাদ, মালয়েশিয়ার কৃষি ও খাদ্য মন্ত্রী রোনাল্ড কিয়ান্দি, পাকিস্তানের ফেডারেল মন্ত্রী সৈয়দ ফখর ইমাম, তুরস্কের পরিবেশ ও বন উপমন্ত্রী আকিফ ওজকাল্ডি, নাইজেরিয়ার কৃষি ও গ্রামীণ উন্নয়ন ফেডারেল মন্ত্রী মোঃ মাহমুদ আবুবকর এবং মিশরের এআরসির শিরীন আসেম কৃষিক্ষেত্রে জলবায়ু পরিবর্তনজনিত সমস্যা, সম্ভাবনা, করণীয় ও সহযোগিতা বৃদ্ধির বিষয়ে বক্তব্য রাখেন। 


সভায় বাংলাদেশ প্রতিনিধিদলের সদস্য কৃষি মন্ত্রণালয়ের সচিব মোঃ সায়েদুল ইসলাম, অতিরিক্ত সচিব মোঃ রুহুল আমিন তালুকদার, বিএআরসির নির্বাহী চেয়ারম্যান শেখ মোঃ বখতিয়ার এবং এফএও, ইসলামিক ডেভেলপমেন্ট ব্যাংক, আইএফএডি, ইরি ও সিমিটের প্রতিনিধিগণ অংশগ্রহণ করেন।
#

কামরুল/রাহাত/মোশারফ/মাহমুদ/জয়নুল/২০২২/১৯৪৫ঘণ্টা

তথ্যবিবরণী                                                                                                                                       নম্বর : ১৬৮
প্রযুক্তিগত অগ্রগতি এসডিজি লক্ষ্যমাত্রা পূরণে সহায়ক হবে
                                         -- সমাজকল্যাণ প্রতিমন্ত্রী
ঢাকা, ২৯ পৌষ (১৩ জানুয়ারি) :


সমাজকল্যাণ প্রতিমন্ত্রী মোঃ আশরাফ আলী খান খসরু বলেছেন, চতুর্থ শিল্প বিপ্লব ডিজিটাল উদ্ভাবনীর মাধ্যমে সমাজের সকল সেক্টরকে বদলে দিয়েছে। এ পরিবর্তনের সাথে সবাইকে খাপ খাইয়ে চলতে হবে। প্রযুক্তিগত এ অগ্রগতি এসডিজি লক্ষ্যমাত্রা পূরণে সহায়ক হবে।

প্রতিমন্ত্রী আজ রাজধানীর আমেরিকান ইন্টারন্যাশনাল ইউনিভার্সিটি অভ্ বাংলাদেশের মানবিক ও সমাজবিজ্ঞান বিভাগ আয়োজিত এক সেমিনারে প্রধান অতিথির বক্তব্যে এসব কথা বলেন।

প্রতিমন্ত্রী বলেন, প্রধানমন্ত্রী শেখ হাসিনা দেশের মানুষের ভাগ্য উন্নয়নে নিবেদিতপ্রাণ। ইতোমধ্যে মেট্রোরোল, এলিভেটেড এক্সপ্রেসওয়ে ও চট্টগ্রামে বঙ্গবন্ধু টানেলের কাজ শেষ পর্যায়ে। আরো অনেক মেগা প্রজেক্টের কাজ শুরু হয়েছে, যা বাংলাদেশের উন্নয়ন চিত্রকে বিশ্বের কাছে ঈর্ষণীয় করে তুলেছে।

প্রতিমন্ত্রী করোনা মোকাবিলায় সরকারের সফলতার বিষয়ে আলোকপাত করে বলেন, সকলের সহযোগিতায় এবারও আমরা করোনা মোকাবিলায় সফল হবো। ইতোমধ্যে প্রায় ১০ কোটি মানুষকে টিকা প্রদান করা হয়েছে এবং বুস্টার ডোজ প্রদান করা হচ্ছে।

সভায় অন্যান্যের মধ্যে বক্তব্য রাখেন আমেরিকান ইন্টারন্যাশনাল ইউনিভার্সিটি অভ্ বাংলাদেশের বোর্ড অভ্ ট্রাস্টির চেয়ারম্যান ড. হাসানুল এ হাসান ও  বিশ্ববিদ্যালয়ের ভাইস চ্যান্সেলর ড. কারম্যান জেড লামাগ্না প্রমুখ।
#

জাকির/রাহাত/মোশারফ/মাহমুদ/জয়নুল/২০২২/১৮৪০ঘণ্টা

তথ্যবিবরণী                             






       নম্বর :১৬৭ 

 সরকার সবার জন্য মানসম্মত শিক্ষা ,বিজ্ঞান ও সংস্কৃতি চর্চার সুযোগ নিশ্চিত করেছে 
                                                                     --আবুল হাসানাত আবদুল্লাহ্‌
আগৈলঝাড়া (বরিশাল), ২৯ পৌষ (১৩ জানুয়ারি):    
 
 
পার্বত্য চট্টগ্রাম শান্তিচুক্তি বাস্তবায়ন ও পরিবীক্ষণ কমিটির আহ্বায়ক (মন্ত্রী পদমর্যাদা) আবুল হাসানাত আবদুল্লাহ্ বলেছেন, প্রধানমন্ত্রী শেখ হাসিনার সরকার সবার জন্য মানসম্মত শিক্ষা ,বিজ্ঞান ও সংস্কৃতি চর্চার সমান সুযোগ নিশ্চিত করেছে। তিনি বলেন, সুষম শিক্ষাদান কার্যক্রমের মাধ্যমেই দেশের উন্নয়ন, সংস্কৃতি ও অগ্রগতিকে বিকশিত করা সম্ভব।
 
আবুল হাসানাত আজ বরিশালের আগৈলঝাড়ায় নিজ বাসভবন চত্বরে  বরিশাল শিক্ষা প্রকৌশল অধিদপ্তরের কর্মকর্তা-কর্মচারীদের সাথে জেলার শিক্ষা প্রতিষ্ঠানসমূহে চলমান প্রকল্প নিয়ে মতবিনিময়কালে এসব কথা বলেন। এসময় প্রতিষ্ঠানটির ঊর্ধ্বতন কর্মকর্তাবৃন্দ আলোচনায় অংশ নেন।
আবুল হাসানাত বলেন, দেশকে এগিয়ে নিতে ও নতুন প্রজন্মের মেধা, মনন ও সুপ্ত প্রতিভার বিকাশে শিক্ষা হচ্ছে অন্যতম নিয়ামক শক্তি। তিনি বলেন, দেশে বিরাজমান করোনা সংকটকালে শিক্ষার্থীদের শিক্ষাজীবন যাতে ব্যাহত না হয় সেজন্য বিশেষজ্ঞ শিক্ষকবৃন্দের ক্লাসের ভিডিও ধারণ করে তা সংসদ টেলিভিশনের মাধ্যমে সম্প্রচার করা হয়। এছাড়া বিভিন্ন শিক্ষা প্রতিষ্ঠানেও অনলাইনে শিক্ষা কার্যক্রম পরিচালনা করা হয়।  
#
আহসান/রাহাত/মোশারফ/মাহমুদ/শামীম/২০২২/১৮৫০ ঘণ্টা 
তথ্যবিবরণী                                                                                                                                       নম্বর : ১৬৬
ত্রাণ প্রতিমন্ত্রীর সাথে ইইউ অ্যাম্বাসেডরের সাক্ষাৎ
ঢাকা, ২৯ পৌষ (১৩ জানুয়ারি) :


দুর্যোগ ব্যবস্থাপনা ও ত্রাণ প্রতিমন্ত্রী ডা. মোঃ এনামুর রহমানের সাথে আজ তাঁর মন্ত্রণালয়ের অফিসকক্ষে ঢাকায় নিযুক্ত ইইউ অ্যাম্বাসেডর Charles Whiteley এর নেতৃত্বে দুই সদস্যের একটি প্রতিনিধিদল সাক্ষাৎ করেন।

সাক্ষাৎকালে প্রতিমন্ত্রী দুর্যোগ ব্যবস্থাপনায় বাংলাদেশের অগ্রগতি তুলে ধরে বলেন, স্বাধীনতার অব্যবহিত পরেই জাতির পিতা বঙ্গবন্ধু শেখ মুজিবুর রহমান দুর্যোগ ব্যবস্থাপনা কার্যক্রমকে প্রাতিষ্ঠানিকভাবে শক্তিশালীকরণের লক্ষ্যে ত্রাণ ও পুনর্বাসন মন্ত্রণালয় প্রতিষ্ঠা করেন। যারই ফলশ্রুতিতে প্রধানমন্ত্রী শেখ হাসিনার দিক-নির্দেশনায় দুর্যোগ ব্যবস্থাপনায় বাংলাদেশ আজ বিশ্বে রোল মডেল। 


ডা. মোঃ এনামুর রহমান বলেন, ভূমিকম্পসহ অন্যান্য দুর্যোগে দ্রুত উদ্ধার ও অনুসন্ধান কার্যক্রম পরিচালনার জন্য মেরিন রেস্কিউ বোট, মেগাফোন সাইরেনসহ প্রয়োজনীয় সরঞ্জাম, যন্ত্রপাতি ও যানবাহন ফায়ার সার্ভিস ও সিভিল ডিফেন্স অধিদপ্তর এবং সশস্ত্র বাহিনী বিভাগসহ সংশ্লিষ্ট অন্যান্য প্রতিষ্ঠানকে প্রদান করা হয়েছে। এ কার্যক্রম সহজ ও গতিশীল করার জন্য আরো অত্যাধুনিক যন্ত্রপাতি ও সরঞ্জামাদি সংগ্রহের কাজ চলমান রয়েছে। বন্যা উপদ্রুত ১৯ টি জেলার জন্য ৬০টি মাল্টিপারপাস এক্সেসিবল রেস্কিউ বোট সরবরাহ করা হচ্ছে।

প্রতিমন্ত্রী বলেন, দুর্যোগ ব্যবস্থাপনা ও ত্রাণ মন্ত্রণালয় ঘূর্ণিঝড় প্রস্তুতি কর্মসূচিতে (সিপিপি) নারী ক্ষমতায়ন উদ্যোগের স্বীকৃতি হিসেবে ‘এসডিজি অর্জনে জেন্ডার-রেসপন্সিভ সেবা’ ক্যাটেগরিতে ‘জাতিসংঘ জনসেবা পদক ২০২১’ এ ভূষিত হয়েছে।

বাস্তুচ্যুত মিয়ানমার নাগরিকদের আশ্রয় দেওয়ায় ইইউ অ্যাম্বাসেডর প্রধানমন্ত্রী শেখ হাসিনার প্রশংসা করেন, একইসঙ্গে কোভিড-১৯ মহামারিতে দেশের জনগণকে নগদ টাকা ও মানবিক সহায়তা প্রদানের বিষয়টিরও প্রশংসা করেন । দুর্যোগ ব্যবস্থাপনা ও ত্রাণ মন্ত্রণালয়ের ঘূর্ণিঝড় ও বন্যাসহ বিভিন্ন প্রাকৃতিক দুর্যোগে সন্ধান, উদ্ধার এবং পুনর্বাসন কার্যক্রম বাস্তবায়নের বিষয়টিও সাক্ষাৎকালে প্রশংসিত হয়।   


মন্ত্রণালয়ের সচিব মোঃ মোহসীন এসময় উপস্থিত ছিলেন।
#

সেলিম/রাহাত/মোশারফ/মাহমুদ/জয়নুল/২০২২/১৯০০ঘণ্টা

তথ্যবিবরণী                             






       নম্বর : ১৬৫
২০২০-২১ অর্থবছরের বার্ষিক উদ্ভাবন কর্মপরিকল্পনার সার্বিক মূল্যায়নে 

আইসিটি বিভাগের প্রথম স্থান অর্জন                                                   
ঢাকা, ২৯ পৌষ (১৩ জানুয়ারি):   
তথ্য ও যোগাযোগ প্রযুক্তি বিভাগ ২০২০-২১ অর্থবছরের বার্ষিক উদ্ভাবন কর্মপরিকল্পনা বাস্তবায়নের সার্বিক মূল্যায়নে প্রথম স্থান অর্জন করেছে। বার্ষিক উদ্ভাবন কর্মপরিকল্পনার সার্বিক মূল্যায়নে ১০০ নম্বরের মধ্যে ৫২টি মন্ত্রণালয় ও বিভাগের মধ্যে সর্বোচ্চ ৯৯ দশমিক ৮ নম্বর পেয়ে প্রথম স্থান অর্জন করেছে এ বিভাগ। 

উদ্ভাবন কার্যক্রমে এমন নজির স্থাপন করায় এক আধা-সরকারি পত্রের মাধ্যমে তথ্য ও যোগাযোগ প্রযুক্তি বিভাগকে শুভেচ্ছা জানিয়েছেন মন্ত্রিপরিষদ সচিব খন্দকার আনোয়ারুল ইসলাম। 

এ বিষয়ে তথ্য ও যোগাযোগ প্রযুক্তি প্রতিমন্ত্রী জুনাইদ আহ্‌মেদ পলক তাঁর প্রতিক্রিয়ায় বলেন, প্রধানমন্ত্রী শেখ হাসিনার দূরদর্শী নেতৃত্বে এবং প্রধানমন্ত্রীর আইসিটি বিষয়ক উপদেষ্টা সজীব ওয়াজেদ জয়ের দিকনির্দেশনা ও তত্ত্বাবধানের কারণেই এ সফলতা অর্জন করা সম্ভব হয়েছে। তিনি বলেন, পৃথিবীর অনেক দেশ থেকে বাংলাদেশ তথ্যপ্রযুক্তিতে এগিয়ে আছে। বিগত ১৩ বছরে তথ্যপ্রযুক্তি খাতে যথাযথ অবকাঠামো গড়ে তোলা এবং সময়োপযোগী বিভিন্ন কর্মসূচি গ্রহণ ও বাস্তবায়নের কারণে কোভিড-১৯ মহামারিতেও শিক্ষা, স্বাস্থ্য, কৃষি, আদালত ও সরবরাহ ব্যবস্থা সচল রাখা সম্ভব হয়েছে।

 প্রতিমন্ত্রী এই অর্জনের জন্য প্রধানমন্ত্রী শেখ হাসিনা এবং সজীব ওয়াজেদ জয়ের প্রতি কৃতজ্ঞতা প্রকাশ করেন। এছাড়া আইসিটি বিভাগ, সংশ্লিষ্ট সকল দপ্তর, সংস্থা ও প্রকল্পের কর্মকর্তা-কর্মচারীসহ যাদের অক্লান্ত পরিশ্রমে এই অর্জন সম্ভব হয়েছে তাদের প্রতিও তিনি কৃতজ্ঞতা জানান।

উল্লেখ্য প্রতি বছর মন্ত্রিপরিষদ বিভাগ কর্তৃক মন্ত্রণালয়/বিভাগ/দপ্তর/সংস্থা এবং মাঠ পর্যায়ের দপ্তরের বার্ষিক উদ্ভাবন কর্মপরিকল্পনা বাস্তবায়ন এবং মূল্যায়ন নির্দেশিকা প্রণয়ন করা হয়। মন্ত্রণালয়/বিভাগসমূহের উদ্ভাবন কার্যক্রম সরকারের গৃহীত কর্মপরিকল্পনা বাস্তবায়নে গতিশীল ভূমিকা রাখে।  

এর আগে ২০২০- ২১ অর্থবছরের বার্ষিক উন্নয়ন কর্মসূচিতেও তথ্যপ্রযুক্তি বিভাগ এডিপি বাস্তবায়নে সকল মন্ত্রণালয় ও বিভাগের মধ্যে প্রথম স্থান অর্জন করে। 

#

শহিদুল/ রাহাত/মোশারফ/মাহমুদ/শামীম/২০২২/১৮২০ ঘণ্টা 
তথ্যবিবরণী                                                                                                                       নম্বর: ১৬৪
কোভিড-১৯ সংক্রান্ত সর্বশেষ প্রতিবেদন 

ঢাকা, ২৯ পৌষ (১৩ জানুয়ারি): 
            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গতকাল বুধবার সকাল ৮টা থেকে বৃহস্পতিবার সকাল ৮টা পর্যন্ত ২৪ ঘণ্টায় দেশে ৩ হাজার ৩৫৯ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার ১২ দশমিক ০৩ শতাংশ। এ সময় ২৭ হাজার ৯২০ জনের নমুনা পরীক্ষা করা হয়েছে। 
গত ২৪ ঘণ্টায় মারা গেছেন ১২ জন। এ পর্যন্ত ২৮ হাজার ১২৩ জন করোনায় মৃত্যুবরণ করেছেন। করোনাভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৫১ হাজার ৯৫৫ জন।

#

ফেরদৌস/রাহাত/মোশারফ/মাহমুদ/আব্বাস/২০২২/১৮০৬ ঘণ্টা

তথ্যবিবরণী                                                                                                             নম্বর:  ১৬৩
বিদেশে বসে দেশের বিরুদ্ধে অপপ্রচারকারীদের পাসপোর্ট বাতিল হতে পারে

                                                              ---তথ্য ও সম্প্রচার মন্ত্রী
ঢাকা, ২৯ পৌষ (১৩ জানুয়ারি): 
বিদেশে বসে দেশের বিরুদ্ধে অপপ্রচারকারীদের পাসপোর্ট বাতিল হতে পারে বলেছেন তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ।
আজ সচিবালয়ে মন্ত্রণালয়ের সভাকক্ষে সাংবাদিকদের সাথে মতবিনিময়কালে এক প্রশ্নের জবাবে মন্ত্রী একথা বলেন।  
তথ্য ও সম্প্রচার মন্ত্রী বলেন, ‘বিদেশে বসে দেশের বিরুদ্ধে অপপ্রচার চালানো, দেশে হানাহানির উদ্দেশ্যে দেশবিরোধী ষড়যন্ত্র করা, বিদেশিদের কাছে অপপ্রচার চালানো, এসব রাষ্ট্রদ্রোহিতামূলক কার্যক্রম। কেউ যদি রাষ্ট্রদ্রোহিতামূলক কার্যক্রমের সাথে যুক্ত থাকে, রাষ্ট্র তার পাসপোর্ট বাতিল করতে পারে। গতকাল আইন-শৃঙ্খলা সংক্রান্ত মন্ত্রিসভা কমিটির সভায় সেই সিদ্ধান্তই হয়েছে। চিহ্নিত কয়েকজন আছে যারা ক্রমাগতভাবে এই কাজগুলো করে যাচ্ছে, আরো কারা এর সাথে যুক্ত প্রয়োজনে সেই তালিকাও করা হবে।’ 
জাতিসংঘের মানবাধিকার বিশেষজ্ঞরা মার্কিন যুক্তরাষ্ট্রের গুয়ান্তানামো বে কারাগারে মানবাধিকারের চরম লঙ্ঘনের কথা উল্লেখ করে কারাগারটি বন্ধের আহ্বান জানিয়েছেন এ প্রসঙ্গে প্রশ্নের জবাবে ড. হাছান মাহ্‌মুদ বলেন, ‘যুক্তরাষ্ট্রের গুয়ান্তানামো বে একটি কুখ্যাত কারাগার, যেখানে গত বিশ বছর ধরে বন্দিদের বিনা বিচারে আটক রেখে নির্যাতন করা হচ্ছে এবং মানবাধিকারের প্রচণ্ড লঙ্ঘন হচ্ছে। এবং এই কারাগার যে নির্যাতন করার জন্য, সেটি সারা পৃথিবী জানে। জাতিসংঘের হিউম্যান রাইটস এক্সপার্টদের গতকালের বিবৃতি চোখে আঙ্গুল দিয়ে দেখিয়ে দিচ্ছে, যুক্তরাষ্ট্রে কিভাবে চরমভাবে মানবাধিকার লঙ্ঘিত হয়। সেই বিবৃতিতে এটিও বলা হয়েছে, যে দেশটি সারা পৃথিবীতে মানবাধিকার রক্ষার কথা বলে তাদের দেশে কিভাবে মানবাধিকার চরমভাবে লঙ্ঘিত হয় আর তারই উদাহরণ হচ্ছে গুয়ান্তানামো বে কারাগার।’  
বিভিন্ন জেলায় বিএনপি’র সমাবেশে নিজেদের মধ্যে মারামারি নিয়ে সাংবাদিকদের প্রশ্নের জবাবে আওয়ামী লীগের যুগ্ম সাধারণ সম্পাদক হাছান মাহ্‌মুদ বলেন, ‘আমরা দেখতে পাচ্ছি গত কিছুদিন ধরে বিএনপি সারা দেশে বেগম খালেদা জিয়ার মুক্তি এবং তাকে বিদেশ পাঠানোর দাবিতে সমাবেশ করছে। এবং সমাবেশ করতে গিয়ে বিভিন্ন জেলায় তারা নিজেদের মধ্যে মারামারি করছে, চেয়ার-টেবিল ভাংচুর করছে। গতকাল চট্টগ্রামে আরো একধাপ এগিয়ে মঞ্চটাই ভেঙে দিয়েছে। যে মঞ্চে দাঁড়িয়ে নেতারা বক্তৃতা করছিলেন তাদের হুড়োহুড়ি-মারামারিতে মঞ্চ ভেঙে গেছে। যারা সঠিকভাবে নিজেদের সমাবেশ করতে পারে না, মারামারি করে এবং সমাবেশ করতে গিয়ে মঞ্চটা ভেঙে ফেলে তারা কিভাবে দেশ পরিচালনার কথা ভাবে সেটাই আমার প্রশ্ন।’ 
এসময় বিএনপি নেতা মির্জা আব্বাসের মন্তব্য ‘খালেদা জিয়াকে মুক্তি না দিলে জেলের তালা ভেঙে বিদেশে নেওয়া হবে’ এর জবাবে তথ্যমন্ত্রী বলেন, ‘মির্জা আব্বাসসহ বিএনপি’র যে সমস্ত নেতা বোরকা পরে জামিন নেয়ার জন্য হাইকোর্টে যায়, তারা যখন একথা বলেন, তখন তা মানুষের মনে হাস্যরসের উদ্রেক ঘটায়।’ 
#
আকরাম/রাহাত/মোশারফ/আব্বাস/২০২২/১৭৫৪ ঘণ্টা

তথ্যবিবরণী                             






       নম্বর : ১৬২
গাজীপুর উন্নয়ন কর্তৃপক্ষের প্রথম বোর্ডসভা অনুষ্ঠিত

ঢাকা, ২৯ পৌষ (১৩ জানুয়ারি):   
গাজীপুর ও এর সন্নিহিত এলাকার সমন্বয়ে আধুনিক, সুপরিকল্পিত শিল্প ও আকর্ষণীয় পর্যটন নগরী গড়ে তোলার লক্ষ্যে গঠিত গাজীপুর উন্নয়ন কর্তৃপক্ষের প্রথম বোর্ডসভা আজ এর চেয়ারম্যান মোঃ হেমায়েত হোসেনের সভাপতিত্বে গৃহায়ন ও গণপূর্ত মন্ত্রণালয়ের সম্মেলন কক্ষে অনুষ্ঠিত হয়েছে। 

গাজীপুর উন্নয়ন কর্তৃপক্ষ আইন-২০২০ অনুযায়ী পদাধিকারবলে নির্ধারিত বোর্ড সদস্যদের উপস্থিতিতে এ সভা অনুষ্ঠিত হয়।

সভায় গাজীপুর উন্নয়ন কর্তৃপক্ষের এখতিয়ারাধীন এলাকা নির্ধারণ, মহাপরিকল্পনা প্রণয়ন, অর্গানোগ্রামের খসড়া, নিয়োগবিধি ও প্রবিধানমালা প্রণয়নের পদক্ষেপ গ্রহণের জন্য নীতিগত সিদ্ধান্ত গৃহীত হয়। কর্তৃপক্ষের কার্যক্রম সম্পাদনের লক্ষ্যে অস্থায়ী কার্যালয় স্থাপন এবং স্থায়ী কার্যালয় হিসেবে সুবিধাজনক স্থানে ভবন নির্মাণের প্রস্তাব প্রেরণের নীতিগত সিদ্ধান্ত সভায় গৃহীত হয়। 
গাজীপুর উন্নয়ন কর্তৃপক্ষের চেয়ারম্যানের সভাপতিত্বে অনুষ্ঠিত এ বোর্ড সভায় গণপূর্ত অধিদপ্তরের তত্ত্বাবধায়ক প্রকৌশলী শংকর কুমার মালো, গৃহায়ন ও গণপূর্ত মন্ত্রণালয়ের উপসচিব নায়লা আহমেদ, লুৎফুন নাহার, মোজাম্মেল হোসেন খান, ভূমি মন্ত্রণালয়ের উপসচিব এম এম আরিফ পাশা, বাংলাদেশ প্রকৌশল বিশ্ববিদ্যালয়ের নগর ও অঞ্চল পরিকল্পনা বিভাগের বিভাগীয় প্রধান অধ্যাপক মোঃ মোসলেহ উদ্দিন হাসান, গাজীপুর উন্নয়ন কর্তৃপক্ষের সচিব  মোহাম্মদ মোস্তাফিজুর রহমানসহ পদাধিকারবলে নির্ধারিত সদস্যগণ উপস্থিত ছিলেন। 

#
রেজাউল/সাহেলা/রাহাত/মোশারফ/মাহমুদ/শামীম/২০২২/১৮৩৫ ঘণ্টা 
তথ্যবিবরণী                             






                      নম্বর : ১৬১
আন্দোলন করে সরকারের পতন ঘটানোর ক্ষমতা বিএনপি’র নেই
                                                   - পানিসম্পদ উপমন্ত্রী
নড়িয়া (শরীয়তপুর), ২৯ পৌষ (১৩ জানুয়ারি):  

পানিসম্পদ উপমন্ত্রী এ কে এম এনামুল হক শামীম বলেছেন, আন্দোলন করে সরকারের পতন ঘটানোর ক্ষমতা বিএনপি’র নেই। বিএনপি একটি গণধিকৃত দল। ক্ষমতায় থেকে হাজার হাজার কোটি টাকা লুটপাট করেছে; আর বিরোধীদলে থেকে মানুষ পুড়িয়ে মেরেছে। 
আজ নড়িয়া শহীদ মিনার চত্বরে গৃহহীন পরিবারের মাঝে ঢেউটিন ও চেক প্রদান অনুষ্ঠানে এসব কথা বলেন তিনি।
উপমন্ত্রী বলেন, দেশের উন্নয়ন ও সফলতা এদেশের জনগণ দেখতে পায় কিন্তু বিএনপি দেখতে পায় না।  দেশের আপামর জনগণের আস্থার নির্ভরযোগ্যতার ঠিকানা বঙ্গবন্ধু কন্যা প্রধানমন্ত্রী শেখ হাসিনা। এদেশের মানুষ তাই বার বার বিপুল ভোটে বাংলাদেশ আওয়ামী লীগকে নির্বাচিত করে দেশ পরিচালনার দায়িত্ব দেয়।  
নড়িয়া উপজেলার নির্বাহী অফিসার শেখ রাশেদ উজ্জামানের সভাপতিত্বে অনুষ্ঠানে আরো উপস্থিত ছিলেন নড়িয়া পৌরসভার মেয়র অ্যাড. আবুল কালাম আজাদ,উপজেলা আওয়ামী লীগের সাধারণ সম্পাদক মাস্টার হাসানুজ্জামান খোকন, নড়িয়া থানার ভারপ্রাপ্ত কর্মকর্তা অবনি শংকর কর প্রমুখ।
পরে নড়িয়া উপজেলার বিভিন্ন ইউনিয়ন ও পৌরসভার গৃহহীন ৫০ পরিবারের মাঝে দুর্যোগ ও ত্রাণ মন্ত্রণালয়ের ২ বান্ডেল করে ঢেউটিন ও ৬ হাজার টাকার চেক প্রদান করেন উপমন্ত্রী শামীম।

                 নম্বর : ১৬০
সরকারি কর্মচারীদের জনগণের সেবায় আত্মনিয়োগ করতে হবে

                                                  -জনপ্রশাসন প্রতিমন্ত্রী

ঢাকা, ২৯ পৌষ (১৩ জানুয়ারি):  

জনপ্রশাসন প্রতিমন্ত্রী ফরহাদ হোসেন বলেছেন,  সরকারের কর্মচারীদের মূল দায়িত্ব দেশ ও জনগণের সেবা করা। তাই জনগণের সেবায় সরকারি কর্মচারীদেরকে আত্মনিয়োগ করতে হবে। 

আজ জাতীয় পরিকল্পনা ও উন্নয়ন একাডেমি আয়োজিত “ডেভেলপমেন্ট অ্যাডমিনিস্ট্রেশন ট্রেনিং কোর্স” এর উদ্বোধনী অনুষ্ঠানে প্রধান অতিথি হিসেবে ভার্চুয়াল কনফারেন্সের মাধ্যমে বক্তৃতাকালে প্রতিমন্ত্রী এ কথা বলেন। 

প্রতিমন্ত্রী বলেন, সরকারি দপ্তর ও কর্মচারীদের প্রতি জনগণের প্রত্যাশা অনেক । তারা বিভিন্ন সমস্যায় সরকারি দপ্তরে আসেন। জনগণের সেই সকল সমস্যা সমাধানে সরকারি কর্মচারীদের আরো আন্তরিক হতে হবে। তাদেরকে সাধারণ জনগণের সমস্যাগুলো অনুধাবন করে যথাযথ সেবা প্রদান করতে হবে। 

ফরহাদ হোসেন আরো বলেন, সরকারের ভাবমূর্তি উন্নয়নে সরকারি কর্মচারীদের ভূমিকা অত্যন্ত গুরুত্বপূর্ণ। তাই সরকারি কর্মচারীদের আচরণে যেন সরকারের ভাবমূর্তি ক্ষুন্ন না হয় সেদিকে লক্ষ্য রেখে কাজ করতে হবে। 

জাতীয় পরিকল্পনা ও উন্নয়ন একাডেমির মহাপরিচালক মোঃ বদরুল আরেফিন এর সভাপতিত্বে অনুষ্ঠানে জনপ্রশাসন সচিব কে এম আলী আজম এবং থাইল্যান্ডের এশিয়ান ইনস্টিটিউট অভ টেকনোলজির পরিচালক Voravate Chonlasin বিশেষ অতিথি হিসেবে বক্তব্য রাখেন। 

 
প্রশাসন ক্যাডারের ৩৭ ব্যাচের ৫০ জন কর্মকর্তা ৪ মাসব্যাপী এই প্রশিক্ষণ কোর্সে অংশগ্রহণ করছেন। বাংলাদেশের জাতীয় পরিকল্পনা ও উন্নয়ন একাডেমি এবং থাইল্যান্ডের এশিয়ান ইনস্টিটিউট অভ টেকনোলজি যৌথভাবে এই প্রশিক্ষণের আয়োজন করেছে। 

                      Number : 159
Bangladesh Seeks Vietnam’s Support for Resolving Rohingya crisis

Dhaka, 13 January: 

Foreign Minister Dr. A K Abdul Momen called upon Vietnam and ASEAN to play a more proactive role in bringing about a sustainable solution to the protracted Rohingya crisis by helping in a speedy, safe and dignified repatriation of the forcibly displaced people back to their motherland Myanmar. 
Dr. Momen made this call during a telephone conversation with the Vietnamese Foreign Minister Bùi Thanh Sơn Yesterday. 
Apprising his Vietnamese counterpart of the plights of the displaced Rohingya people and the severe strain the crisis has created on the socio-economic situation of Bangladesh, Dr. Momen voiced concerns at the growing susceptibility of the displaced Myanmar citizens in Bangladesh to radicalism, extremism, trans-border crimes, human trafficking, drug smuggling etc., which have serious security implications for the entire region. He requested Vietnam to exert their friendly influence on Myanmar to take their citizens back on an expeditious basis.
Lauding the growing trend of bilateral trade between Bangladesh and Vietnam, Foreign Minister Dr. Momen urged Vietnam to further increase their imports from Bangladesh in order to reduce the trade gap. Mentioning about the 100 Economic Zones and the High-Tech Parks, Dr. Momen encouraged the Vietnamese investors and business community to invest in Bangladesh by availing very attractive and liberal investment packages in Bangladesh for the mutual benefit of the two friendly countries
Dr. Momen also sought Vietnam’s support in favour of Bangladesh’s candidacy as a Sectoral Dialogue Partner of the ASEAN. 

While appreciating the role of Bangladesh in sheltering the displaced Rohingya people, the Vietnamese Foreign Minister assured Dr. Momen of their sincere efforts within the ASEAN framework for an early solution to the crisis. He also suggested activating the Joint Trade Commission and other trade mechanisms for further enhancing the trade and commerce between the two countries.   

